
telesforo-ren 
kasoaz 

TXILLARDEGI 

T elesforo «kaso» bat izan da, duda-
rik gabe; fenomeno harrigarri bat. 

Eta fenomeno hori aztertzen hasteko garaia etorri da; batez 
ere abertzale ezkertarrea artean, eta, oso bereziki, HERRI 
BATASUNA-ren inguruan mogitu direnen artean. 

Lerro hauek, azterkera horren hastapen edo lagungarri 
gisa datoz; eta besterik ere etorriko den segurantzian idatzi 
ditut. 

Telesforok, abertzaletasunaren teorian bertan, sekulako 
argia egin du. Eta argi hori ikusi nahi ez izatea, Euskal He-
rriaren etsaien jokoa egitea besterik ez litzateke. 

Halako lotsak-edo hartzen nau Telesforoz honen hozki 
idatziaz; bertatik eta luzaz ezagututako gizonaz, bestela ida-
tzi nahi bainuke. Baina, iruditzen zaidanez, hobeki beteko 
dut gure gidariaren asmo izkutua haren abertzaletasuna az-
tertuz, haren giza-mailako gorabehera argitsu eta mamitsuak 
aztertuz baino. Beste batez agian Telesforo gizonaz mintza-
tuko naiz. 

Orain dela 24 urte, beraz, soldadutza bukatu ondoren, 
eta El Ferrol «del Caudillo»tik etorri berria nintzelarik, pa-
saportea lortu nuen. Lehenengo aldiz neure bizian! Eta, ia 
beldurrez edo, apaiz adiskide batekin, bazkaltzera joan nin-
tzen Donibane-ko «Mende Berri»ra. Beharbada fetxa ez da 

guztiz zehatza; baina berdin da hori. Sartu gara ba, biok, 
Monzon jaun ezezagun haren etxe dotorean (nik ez nuen 
Telesforo ezagutzea, jakina; baina ene adiskideak, bai). Eta 
aretora pasarazi gaitu neskame batek. Eta, handik minutu 
batzutara, mahaira joan gara laurok: Maria Josefa, Teles-
foro, Iparraldeko nire adiskidea, eta laurok. Egun hauetan 
gorputza egon den gela berean, beraz. Eseri egin gara. Atean 
bizpahiru neskame, hirurak euskaldunak, guri begira. Eta 
jaten hasi behar. Nola, ordea? Apaiza eta biok, elkarri be-
gira, baina... zai. Baziren han bospasei koilare, nik uste, bos-
pasei tenedore, eta bospasei labana. Zeia hartu behar? Te-
lesforo, bestalde, polainekin presentatu zitzaigun (beti 
bezala, garai hartan): polainekin, bai; botoi-ilarak eta guzti. 
Azkenean Telesforok hartu du koilare bat, eta guk biok zein 
koilare hautatu behar zen asmatu dugu. Hura larria!... Kinu-
rik txikiena egin orduko, neskame uniformatuak hantxe ge-
nituen, zerbitzatzen ari. Dudarik ez: Telesforo aiton-seme 
gisa ezagutu nuen; eta, zinez, De Monzon zen. 

Orain, berriz, hil delarik, ezker abertzaleak egin du nega-
rrik handiena eta bihotzetikoena. Nola liteke hau? Nola uler 
daiteke, orain dela hogei-ta-hamar urte oraindik, Doniba-
neko kaleetatik polainekin eta Manu Sota super-britanikoa-
rekin (hau polainekin ez, baina «bridge» galtzekin beti) pa-
seatzen zen aiton-seme urrun hura, azken urte hauetan 
sozialista iraultzaileen buru bihurtzea? 

Telesforok, esate baterako, izugarri maite zituen zaldiak; 
eta neroni esan izan dit, zakurrak baino ere maitagarriago 
eta azkarrago direla. Eta penaz bizi zela azken urteotan zal-
dietatik at. Telesforok zaldiak izanak baitzituen luzaz adis-
kide leial. 

Jatorriz, beraz, Olaso-dorreko nagusia, erabat zen ahaide 
nagusi bat; odolez eta etorkiz, Euskal Herriko kapare eta 
aiton-seme guztien senitartekoa. Aski da, esate baterako, 
gaur bertan lehengusu zuen Untzeta-tarraren jauregi bikaina 
Bergaran ikustea. Telesforo, zinez, aristokrata zen jatorriz. 
Eta nik ezagutu nuenean, aristokrata zen osoki: bizimoduz 
eta keraz. 

Nola liteke De Monzon hura, gazte iraultzaileen eta 

abertzale ezkertarren buruzagi eta idolo bihurtzea? 
Telesforo, Aita Lartzabalek egokiro esan duen bezala, ez 

zen intelektuala. Ezin daiteke pentsa, eman dezagun, Marx 
edo Kropotkin irakurri zuenik; eta, hortaz, eta liburu bidez, 
edo ideian eboluzio bidez, ezkertar bihurtu zenik. Ez. 

Telesforok. hau bai, gazteekiko jaiera nabarmena zuen. 
Entzun egiten zuen, entzun askotan entzun. Eta entzuten ze-
kielako, ulertzen hasi zen. Berak urrutitik baizik ezaguna ez 
zuen herri hura (ongi ageri da urruntasun funtsezko hori 
«Zurgin zaharra» antzerkian, esate baterako) maitatzen hasi 
zen. Eta, berrogei-ta-hamar urte zituelarik, aldatzen hasi 
zen. Neskamerik gabe gelditu zen, jazkerak berak aldatu zi-
tuen, BAKARRIK gelditu zen (bakarrik, bai, nahiz gero eta 
jende gehiagok maitatua izan); eta azken urte horietan eza-
gutu dugun Telesforo bihurtu zen, «Teles» herrikoia eta 
apala. Bizia bera Euskal Herriaren alde, eta Euskal Herriko 
zapalduenen alde, langileen alde hitz batez, emateko gertu 
eta hirrikitzen. 
— Nola nahi duzu nik ukabila altxatzea? — esan ohi zidan —. 
— Ezagutu nautenek ez naute sinetsiko. Eta nik egian bizi 
nahi dut. Sozialismoaren kausa ulertzen dudala uste dut. 
Baina, egia esan, ez dut neure erraietan senditzen, zuek be-
zala. Hobe da ukabila altxa beharrean, nik makila bakarrik 
altxatzea. 

Eta hala egiten zuen mitinetan; bere makila erabat herri-
koitu arte. 

Hitz batez; Telesforok ez zuen klase-kontzientziarik. Eta 
hau esatea, egia esatea baizik ez da. 

B aina Telesforok halere gehiago 
egin du sozialismoaren alde eta 

ezker abertzalearen alde, klase-kontzientzia omen duten ge-
hienek baino. Nola, ordea? 

Telesforo, hitz batez, abertzale «hutsa» zen. Alegia, Eus-
kadiren INDEPENDENTZIA eskatzen zuen aurrenik eta 
edozeren aurretik; politika arazoak, eta klase-arazoak berak, 
gerorako utziz. Clémenceau-ren esaldi bat bere eginik, asko-
tan esaten zuen: «Moi, je fais la guerre. L'intendence suit». 

Klase-arazoak eta politika-arazoak, «intendence» kontua zi-
tzaizkion. Hots, orain, «gerlan gaude» esan ohi zuen: 
- Odola dator, Jose Luis. Odola dator. Horrenbeste irakurri 
ondoren, nola liteke kau ez somatzea? Euria somatzen denean 
bezalaxe nabaitzen dut nik gure herrian gerla datorrela eta 
odola datorrela. Zuk ez, ala? 

Eta «gerla» horretan, askatasun-gerla horretan, nazio-as-
katasungerla horretan abertzaleok alderdi batean, eta inpe-
rialistak bestean eta inperialistak bestean somatzen zituen 
Telesforok. Klase-arazoak, beraz, gero. Ez orain. (Eta hone-
tan Mao eta Ho-Chi-Minh-engandik zegoen hurbil; baina 
sozial-inperialistengandik oso urrun, jakina). 

Zer zuen Telesforok, beraz, ezkertar gazteak beregana-
tzeko, eta Herri Batasunean buru gertatu ahal izateko? Zer 
zeukan «Itziarren semea»ren sortzaileak, klase-kontzientzia-
rik ez izanik ere, Bergarako elizkizunetan lehenengo lerroe-
tan agertu diren bele oportunista batzuen kritiken gainetik, 
ezker abertzalearen buruzagi bihurtu ahal izateko? 

«Oso ausarta zen» - erantzuten dute batzuk. Eta egia da. 
Telesforo zinez zegoen prest Euskal Herriaren aldeko burru-
kan hiltzeko. Baina, gaur batez ere, dexente dago Euskadin 
gauza bera egiteko gertu. ETA-ren barruan hasteko, noski. 
Eta ez ETA-n bakarrik. Baina Telesforo bakarra izan da. 
Eta kakoa, beraz, ez da ausardia. 

«Oso hizlari ona zen» -erantzuten dute beste batzuk. 
Eta egida da: nik ez dut ezagutu, ez euskaraz, ez gaztela-
niaz, ez frantsesez, Telesforok zuen etorria izan duenik beste 
inor. Baina Telesfororen hitzaldietan, zerk hunkitzen gin-
tuen? Zerk jartzen gintuen negarraren ertzean? Zerk zuzper-
tzen gintuen? Nik esango dizuet: Telesfororen ABERTZA-
LETASUNAK, Euskal Herrirekiko Telesforok zeukan 
dudarik gabeko MAITASUN eroak. Honek gintuen zuzper-
tzen; eta ez formak edo ahotsak. Hitzaldien MUIN ABER-
TZALEAK mogitzen zituen entzuleak. Nahiz esaerak edo 
moldeak ere beren garrantzia izan. 

Hala ere, eta berriro harira bihurtuz: Telesforo interkla-
sista zen. Horra hor bazterrak ikaratzen dituen hitza. Bai 
1971-an, bai 1976-an, Telesforo ABERTZALEEN ARTEKO 
FRENTEA egiten saiatu zen. ETA PNV-ak (PNV-ak, bai) 

ezeztatu zuen haren asmoa. PNV-ak PSOE-rekin tratatu na-
hiago baitzuen («Pacto de Bayona» delakoa urtero-urtero 
berritu du PNV-ak Franco hil arte), ezker abertzalearekin 
baino. Gerla aurrean karlistekin tratutan ibili ondoren, gaur 
UCD-ren inguruan dabilen bezala. 

Eta, halere, klase-kontzientziarik ez zuen aiton-seme 
hori, hil arte interklasismo abertzalea proposatu izan duen 
lider apart hori, ezker abertzalearen buruzgi bihurtu da. 
Nola? 

Areago: jatorriz, erlijioz (Telesforo kristaua izan da hil 
arte, Lartzabalek ongi dakien bezala), klasez, ideiez (Teles-
foro, esate baterako, hilortzaren kontrakoa zen), biografiaz, 
PNV-arekin ongi etor zitekeen gizona, MADARIKATU 
EGIN DU PNV-ak. Zergatik? Ez klase-arazoarengatik, ez 
erlijio-ikuspuntuengatik, ez historiarengatik (Telesforo da, 
hain zuzen, PNV-ak izan duen liderrik handiena). Baina 
PNV-ak GORROTO izan du Telesforo, beste inor baino laz-
kiago. Zergatik, berriz? Nik esango dizuet, baina bazeneki-
ten: Telesforo ERROTIK ABERTZALE ETA INDEPEN-
DENTZIA zelako. Eta gaur PNV-a, zernahi esanagatik ere, 
abertzalea EZ DELAKO. 

Horra hor, beraz, Telesfororen «kasoa» argitzen hasi. 
Klasearrazoinengatik adiskide izan behar zuen PNV-a, etsai 
zuen; eta, alderantziz, klase-arrazoinengatik etsai behar zuen 
Herri Batasuna (eta ETA bera), adiskide zuen. Mao-k eta 
Ho Chi Minh-ek, hortaz, arrazoi zuten. Eta gure herria da-
goen fasean ABERTZALETASUNAK biltzen edo berezten 
ditu jendeak, eta ez klase-arazoak. Tesi zaharra, jakina; 
baina tesi ezin garrantzitsuagoa. Eta sozial-inperialismoak 
bere burua altxa nahi bide duen memento hauetan, inoiz 
baino ausarkiago errepilatu beharra. (Gaur (nahiz ez beti) 
abertzaleok gaude alderdi batean, eta inperialistak bestean. 
Argi eta garbi esan behar da. 

J akina, ezker abertzalearentzat helbu-
rua hau da: Euskal Herriari bere al-

txor GUZTIA itzultzea, EKONOMIA BARNE. Guretzat 

abertzaletasunaren lehenengo oinarria, hain zuzen, gure he-
rriari (eta langile herriari, beraz) EKONOMIAREN KON-
TROLA bihurtzea da. Burgesi-truke hutsa ez da, inondik 
ere, gure herriari bere nazioaren kontrola bihurtzea. Gure 
nazioaren lehenengo indarra, EKONOMIKOA baita. Ez 
dago abertzaletasunik SOZIALISMORIK GABE. Behin eta 
berriz esaten dugu hau. 

Bain, gaurko fasean, eta Sozialismorako bide horretan, 
ABERTZALETASUNAK biltzen gaitu aurrenik, ezker aber-
tzalea eta Monzon, ABERTZALETASUN horrek elkartu zi-
tuen bezala. 

NAZIO-HELBURUAK AURRENEKO MAILAN EZ 
JARTZEA, bezala, Montzonek intuizioz garbiki ikusi zuen 
bezala, etsaien jokoa egitea litzateke. 

Hitz batez, eta garbikiago, gaur hauek dira EGIAZKI 
ETA OSOKI gailen jarri behar diren eskabideak: INDE-
PENDENTZIA, INPERIALISMOAREN KONTRAKO BU-
RRUKA (maila guztietan), NAFARROA / VASCONGA-
DAS ZATIKETA EZ ONARTZEA, IPARRALDEA EZ 
AHAZTUTZEA, EUSKARA EGIAZKI GURE HIZKUN-
TZA BIHURTZEA, eta abar. Hauek ziren Telesfororen 
temak; eta arrazoin zuen. 

Sozial-inperialistek ez dute hau sinesten, jakina. Baina 
eztabaida alferrak baino, hobe dugu bide horretatik aurrera 
jotzea. Ongi dakigu arazo «nazional» horiek oso lotuta dau-
dela; eta arazo nazionalik handiena SOZIALISMOA dela, 
bain zuzen. 

Baina saloiko sai-sozialismo abstraktuak alde batera 
utziz, garaia da aurretik eta edozeren gainetik hau esateko: 
GORA EUSKADI ASKATUTA! 

Telesforo-ren etsenpluak (baina ez honek bakarrik, ja-
kina, ondoko artikulutan erakusten saiatuko naizenez) argi 
erakusten du, puntu nagusi horretan zuzen ikusi zuelako, du-
darik gabe falta zuen klase-kontzientzia gaindituz, herria 
atzetik eraman zuela. 

Ezker abertzaleak, «petit negre»ren konplexuak alde ba-
tera utzita, hau GUZTIZ GARBI ikusiko ez balu, Telesforo-
ren galera Euskal Herriaren galeraren hitzaurrea baizik ez 
litzateke. 

